
ABSTRAK 

Kajian ini memfokuskan tapak pengebumian Tradisi Megalitik di sekitar 
perkampungan Long Pasia daerah Sipitang, Sabah dalam bentuk kubur batu 
kepingan dan dolmen. Kajian adalah dari sudut seni bina, reka bentuk dan 
merekonstruksi tapak dolmen dalam konteks ilustrasi. Tapak pengebumian 
sedemikian mempunyai keunikan yang tersendiri kerana reka bentuknya dan satu-
satunya tapak yang ditemui di Sabah. Kaedah kajian ini menggunakan pendekatan 
arkeologi dengan merujuk data survei lapangan yang  telah dilakukan dari tahun 
2009 sehingga 2016. Kajian lapangan pada tahun 2017 juga turut menjumpai 
tapak baru. Kajian ini mendapati bahawa reka bentuk tapak pengebumian di Long 
Pasia adalah berbeza jika dibandingkan dengan reka bentuk di tempat lain di 
Borneo khususnya.  

ABSTRACT 

 

MEGALITHIC TRADITION BURIAL SITE AND STRUCTURE IN LONG PASIA, 

SABAH 

 

The study is focusing on burial site of megalithic tradition in Long Pasia, Sipitang 
Sabah in term of slab grave and dolmen. This study also including architecture, 
design and reconstruction of dolmen site in illustration context. The burial site was 
very unique that it was found only in Sabah. This research used an archaeological 
approach along with reference on past archaeological work that has been done 
from 2009 till 2016. Research on 2017 also found a new sites. The research also 
indicates that the burial struture in Long Pasia is differ from any other burial site in 
Borneo.  

BAB 1 

 

 

PENDAHULUAN 

 

 

 

1.1 Pengenalan 

Prasejarah dunia yang bermula dengan zaman Paleolitik, Mesolitik, Neolitik dan 

Logam merupakan proses peralihan tahap kebudayaan manusia. Memasuki zaman 

Neolitik telah wujud suatu tradisi yang begitu tersebar luas ke serata dunia yang 

dikenali sebagai Tradisi Megalitik. Tradisi Megalitik bermaksud peninggalan budaya 

prasejarah yang menggunakan batuan besar. Tradisi Megalitik boleh dibuktikan 

melalui tinggalan binaan batu seperti dolmen, menhir, arca batu, kubur batu dan 

beberapa jenis yang lain. Penemuan tradisi ini di Malaysia agak terhad di Perak, 

Selangor, Negeri Sembilan, Melaka, Sabah dan Sarawak. 

 

 Bentuk yang agak kompleks binaan Tradisi Megalitik adalah yang 

melibatkan atau berfungsi sebagai kubur. Tapak pengebumian kubur batu 

kepingan dan dolmen mempunyai reka bentuk yang berbeza mengikut lokasi. 

Kajian ini memfokuskan kepada reka bentuk binaan batu yang berfungsi sebagai 

tapak pengebumian yang ditemukan di Kg. Long Pasia dalam bentuk kubur batu 

kepingan dan dolmen. Hingga kini hanya diketahui bahawa Kg. Long Pasia sahaja 

yang diketemukan kedua bentuk pengebumian tersebut di Malaysia. 

 

1.2 Permasalahan Kajian 

Binaan tinggalan Tradisi Megalitik  dijumpai di serata pelosok dunia dan kajian 

tentang tinggalan Tradisi Megalitik ini telah banyak dilakukan oleh para pengkaji. 

Penemuan tersebut menunjukkan tinggalan Tradisi Megalitik mempunyai sebuah 

makna yang cukup besar kepada masyarakat terdahulu sehingga menjadi suatu 

budaya yang penting dan berpengaruh. Penentuan budaya besar ini sebagai 

sebuah tradisi tentunya mempunyai beberapa maksud dan ciri-ciri tertentu. 

Penentuan makna Tradisi Megalitik dan ciri-cirinya telah dirungkaikan oleh banyak 



2 
 

pengkaji bagi menentukan jenis sesebuah binaan sebagai tinggalan binaan Tradisi 

Megalitik. Walau bagaimanapun para pengkaji mempunyai banyak pendapat dalam 

menjelaskan konseptual dan kontekstual sebenar Tradisi Megalitik. Oleh yang 

demikian pemahaman masyarakat  berkenaan konsep tradisi megalitik agak kurang 

jelas dan mengelirukan.   

 

  Penemuan binaan kubur batu keping di Malaysia sehingga kini hanya 

terbatas di Lembah Bernam sahaja, seolah-olah budaya tersebut hanya wujud di 

kawasan tersebut di Malaysia. Di sini menunjukkan bahawa kajian terhadap 

tinggalan megalitik di Borneo kurang didedahkan kepada dunia luar. Hal ini kerana 

kajian masih terbatas atas fakta taburan yang hanya di kawasan tertentu dan 

sukar di akses. Penemuan pada tahun 2007 telah menjumpai dan mengesahkan 

tapak kubur jenis batu kepingan dan dolmen telah lama wujud di kawasan 

perkampungan Long Pasia. Binaan batu ini jelas berbeza bentuk binaannya. 

Kewujudan kubur batu kepingan tersebut menjadi buah mulut masyarakat 

sekitarnya sejak beberapa dekad lalu. Penduduk setempat mempunyai pelbagai 

cerita mengenai asal usul tinggalan ini yang diperturunkan dari generasi ke 

generasi. Tapak kubur batu kepingan yang ditemui di Long Pasia juga mempunyai 

karektaristik yang tersendiri khususnya dari sudut fizikal dan lokasinya. Masih 

banyak kekeliruan yang dihadapi dalam memahami fungsi dan tujuan sebenar 

binaan batu ini didirikan. Justeru itu, penjelasan fungsi dan tujuan pembinaan 

sesebuah jenis kubur batu kepingan dan dolmen perlu di rungkaikan agar keunikan 

kedua-dua jenis binaan ini dapat ditonjolkan. 

Daripada penemuan binaan tapak dolmen di Long Pasia pada tahun 2007 

menunjukkan bahawa dolmen D01 dan D02 dalam keadaan yang telah runtuh. 

Oleh itu, sukar menentukan bentuk sebenar keadaan dolmen tersebut. Runtuhan 

terhadap binaan tinggalan Tradisi Megalitik banyak berlaku disebabkan telah 

melalui tempoh yang sangat lama dan atas faktor-faktor tertentu. Tinggalan 

seperti binaan stonehenge yang amat popular di Eropah merupakan salah satu 

binaan Tradisi Megalitik yang pernah menghadapi keruntuhan. Namun hasil 

daripada kajian yang dijalankan dan anisiatif para pengkaji, mereka telah 

melakukan rekonstruksi terhadap tapak stonehenge. Hasilnya stonehenge telah 

berjaya didirikan semula seperti keadaan asal dan menjadi sebuah bukti 

kewujudan binaan tinggalan Tradisi Megalitik di Eropah. Berdasarkan tapak 

rekonstruksi stonehenge yang telah runtuh maka pembinaan pelan rekonstruksi 

tapak dolmen di Long Pasia perlu dilakukan sebagai bukti kewujudan dan keunikan 

reka bentuk dolmen di Long Pasia. 

Usaha pemuliharaan dan pelestarian tapak megalitik di Sabah banyak 

tertumpu di kawasan Pantai Barat sahaja kerana dianggap lebih mudah berbanding 

di kawasan pedalaman seperti Long Pasia. Tapak tradisi Megalitik di Long Pasia ini 

terdedah dengan pelbagai ancaman semula jadi  dan manusia. Perkembangan 

demografi dan penerokaan untuk tujuan ekonomi alam semakin giat dilakukan bagi 

memenuhi keperluan hidup masyarakat setempat. Selain alam semulajadinya, 

tinggalan warisan ini menghadapi ancaman yang sangat besar khususnya 

pembukaan tanah secara meluas yang mengakibatkan kemusnahan artifak, fitur 

dan tapak. Kewujudan peninggalan Tradisi Megalitik di Long Pasia masih kurang 

diketahui umum menyebabkan masyarakat tidak mengetahui nilai yang terdapat di 

tempat tersebut. Usaha perlindungan akan menjadi rujukan kepada generasi akan 

datang dalam memahami ilmu sejarah peradaban masyarakat terdahulu. 

Daripada permasalahan di atas, maka empat persoalan dibentuk:- 

1. Apakah asal usul Tradisi Megalitik? 

2. Bagaimanakah kondisi tapak dan bentuk Tradisi Megalitik tersebut? 

3. Bagaimanakah bentuk asal struktur binaan tapak dolmen D01,D02 dan 

D03? 

4. Apakah cabaran pemeliharaan Tradisi Megalitik tersebut? 

1.3 Objektif Kajian 

Objektif utama kajian ialah menjelaskan tapak pengebumian Tradisi Megalitik di 

Long Pasia dalam konteks Tradisi Megalitik di Sabah dan Borneo umumnya. Empat 

objektif kecil yang menyokong ke arah objektif utama ialah:- 

 

1. Membincangkan latar belakang Tradisi Megalitik di Malaysia. 

2. Menganalisis kondisi reka bentuk, tapak dan sebarang tinggalan bersama 

dengan kubur batu kepingan dan dolmen dalam aspek fizikal tapak dan 

struktur binaan.  


